
የዚህ ጥናታዊ ፅሁፍ ርዕስ “የእንግጫ ነቀላ ክብረ በዓል ስርዓተ ክዋኔ፣ ማህበረ-ስነልቦናዊ ፋይዳ እና የክዋኔው ትዕምርታዊ ውክልና በምስራቅ ጎጃም ማህበረሰብ” የሚል ሲሆን ይህን ጥናት ለማጥናት ያነሳሳኝ ዋና ምክንያት ከአሁን በፊት በዚህ ርዕሰ ጉዳይ ዙሪያ በቂ የሆኑ ጥናቶች ባለመጠናታቸው ያለባቸውን ክፍተት ለማጥበብና የማህበረሰቡን የእንግጫ ነቀላ ክብረ በዓል ስርዓተ ከዋኔ፣ ማህበረ-ስነልቦናዊ ፋይዳ እና የክዋኔውን ትዕምርታዊ ውክልና ለአካዳሚያዊ ውውይት ማቅረብ ነው፡፡ የጥናቱ ዋና ዓላማም የእንግጫ ነቀላ ክብረ በዓል ስርዓተ ክዋኔ መግለፅ፣ ማህበረ-ስነልቦናዊ ፋይዳ ተንትኖ ማሳየትና የክዋኔው ትዕምርታዊ ውክልና መተርጎም ነው፡፡ ይህ ዓላማ ከግብ ለማድረስ ጥናቱ ኢትኖግራፊክ የአጠናን ስልት ተከትሎ በክዋኔ፣ በስነልቦና ትንተናና በትዕምርታዊ ውክል ንድፈ ሃሳብ የተነተነ ነው፡፡ ለዚህ ጥናት ጠቃሚ የሆኑ የመስክ መረጃዎች የተሰበሰቡት በአላማ ተኮር የንሞና ዘዴ ከተመረጡ አራት ወረዳዎች (እነማይ፣ ጎዛምን፣ ባሶሊበንና እናርጅና እናውጋ) ነው፡፡ ከነዚህ ወረዳዎችም መረጃው በምልከታ፣ አላማ ተኮርና ሰንሰለታማ የንሞና ዘዴ በመጠቀም ከተመረጡ ቁልፍ መረጃ ሰጭዎች በቃለ መጠይቅና በቡድን ተኮር ውይይት ተሰብስቦ በገላጭ (Descriptive)፣ ተራኪ እና ተርጓሚ (Interpretative) የመረጃ መተንተኛ ዘዴ መረጃው ተንትኖ ቀርቧል፡፡ የጥናቱ ግኝትም የምስራቅ ጎጃም ማህበረሰብ የእንግጫ ነቀላ ክበረ በዓል ስርዓተ ክዋኔ በልጃገረዶች ከነሃሴ 16 እስከ መስከረም 1 እንደሚከወን አመላክቷል፡፡ ማህበረሰቡ ይህን የእንግጫ ነቀላ ክብረ በዓል በማክበሩም ከፍተኛ የሆነ ማህበረ ስነልቦናዊ ፋይዳ እንደሚያገኝ እንዲሁም እያንዳንዷ ክዋኔ ሀይማኖታዊና ታሪካዊ ውክልና የያዘ መሆኑን አረጋግጧል፡፡ ከጥናቱ ግኝት በመነሳትም ለዞኑ ባህልና ቱሪዝም ቢሮ በዩኒስኮ በማይዳሰሱ ቅርሶች አስመዝግበው አለማቀፋዊ እውቃና እንዲያገኝ ቢያደርጉ፡፡ በባህል ጥናት ዙሪያ ትኩረት ሰጥተው የሚመራማሩ ተማራማሪዎች ለብዙ አንባቢያን ይደርስ ዘንድ እውቅና ባላቸው መጣጥፎች(ጆርናሎች) ይታተም ዘንድ በስፋት ቢሰሩ የሚሉ የይሁንታ ሀሳቦች ቀርበዋል፡፡  
1. መግቢያ

ይህ ጥናታዊ ፅሁፍ “የእንግጫ ነቀላ ክብረ በዓል ስርዓተ ክዋኔ፣ ማህበረ- ስነ-ልቦናዊ ፋይዳ እና የክዋኔው ትዕምርታዊ ውክልና” በሚል ርዕስ የተሰራ ሲሆን በጥናቱም የጥናቱ ዳራ፣ የጥናቱ አነሳሽ ምክንያት፣ አላማ፣ ጠቀሜታ፣ ወሰን፣ የጥናቱ ዘዴ፣ የመረጃ ትንተ ውጤትና ማብራሪያ እንዲሁም መደምደሚያና የይሁንታ ሀሳብ አካቷል፡፡  
1.1 የጥናቱ ዳራ
የእንግጫ ነቀላ ክብረ በዓል ስርዓተ ክዋኔ በሀገረሰባዊ ስርዓት (Ritual) ውስጥ የሚመደብ ነው፡፡  ሀገረሰባዊ ስርዓት የሚለው ቃል የእንግሊዘኛውን “Ritual” የሚገልጽ ሲሆን “Ritual” የሚለው ቃል ደግሞ ከላቲን “Ritus” ከሚለው ቃል የተገኘና ትርጓሜውም ልማድ ወይም ነባር ባህል ማለት ነው ሲሉ Dorson (1972) እና Kyriakidis(2007፡290) ገልፀውታል፡፡ 
እንደ Encyclopedia of religious rites, rituals, and festivals (2004) ገለጻ ሀገረሰባዊ ስርዓት (rituals) በጣም ሰፊና ወጥ ብያኔ የሌላቸው በዚህም ምክንያት በተለያየ የሙያ ዘርፍ ያሉ ምሁራን (አንትሮፖሎጅስቶች፣ ሶሾሎጅስቶች፣ ቲዎሎጅስቶች፣ በሐይማኖት ጥናት የተሰማሩ ባለሙያዎች፣ የታሪክ ተመራማሪዎች፣ ፎክሎሪስቶች፣ የባህል አጥኝዎች፣ ፊሎዞፈርስ ወዘተ.) ሁሉ እንደሚያጠኑትና የየራሳቸውን ብያኔ እንደሚሰጡት ገልጸዋል፡፡

Eriksen (2001:215) እና Rappaport (1999:24) እንደሚገልጹት ሀገረሰባዊ ስርዓት የራሱ ቅርጽ ያለውና ለከዋኙ ማህበረሰብ የተለያዩ አገልግሎቶች የሚሰጥ ክዋኔ ነው፡፡ የሀገረሰባዊ ስርዓት በአብዛኛው የማይቀያየር፣ መደበኛ የድርጊት ቅደም ተከተልና የከዋኞች ፈጠራ የሚታከልበት ቅርፅ ያለው ሲሆን አገልግሎቱን በተመለከተ ደግሞ ሀገረሰባዊ ስርዓቶች ደንብ ያላቸው ማህበረሰባዊ ሁነቶች ሲሆኑ ሰዎች ከፈጣሪያቸው ጋር መንፈሳዊ ግንኙነት የሚፈጥሩባቸው መንገዶች ናቸው ይላቸዋል፡፡ እንዲሁም Cooke and Macy (2005:21) ሀገረሰባዊ ስርዓቶች የማህበረሰብን ልማድ ማሳየት ብቻ ሳይሆን ባህልን የመፍጠር፣ የመጠበቅና እውቅና የመስጠት ከፍተኛ ሚና እንዳላቸው ይገልጻሉ፡፡   
Sims and Stephens (2005፣ 94-95) በበኩላቸው ሀገረሰባዊ ስርዓቶች ሰፊና ውስብስብ መሆናቸውን በመግለፅ “ሀገረሰባዊ ስርዓት የሚባሉት የተለያዩ ቡድኖች አንድ ቤተሰብ ወይም ማህበረሰብ ሊሆን ይችላል የሚፈጽማቸው በውስጣቸው የቡድኑን እምነትና እሴት የሚያንጸባርቁ  አለማዊም ሆነ እምነት ነክ ከበራዎች (Ceremonies)ና የመሳሰሉት ክዋኔዎች (Performances) ናቸው፡፡” ይላሉ፡፡ እንዲሁም የፎክሎር አጥኝዎች ሀገረሰባዊ ስርዓቶችን የሚያጠኑበትን ምክንያት ሲገልጹ ሀገረሰባዊ ስርዓቶች ውስብስብነታቸውና ድራማዊ ባህርያቸው ጥልቅ የሆነ ትርጉም እንዲይዙ ስለሚያደርጓቸው፣ የአንድን ማህበረሰብ ልማድ፣እምነት፣ እሴትና ማንነት የሚያሳዩ ጠቃሚ ክዋኔዎች ስለሆኑና ፎክሎራዊ ገጽታዎችን ተጨባጭ አድርጎ በማሳየት በኩል በጣም ጠቃሚ እንደሆኑ ያስረዳሉ፡፡
ሀገረሰባዊ ስርዓቶች አንድ ቡድን (ማህበረሰብ) በዓለማዊም ሆነ መንፈሳዊ መልኩ የሚፈጽማቸውን፣ የቡድኑን እምነት፣ ማንነትና እሴት ሊያሳዩ የሚችሉ በተለያዩ ሁኔታዎችና ምክንያቶች ሊፈጸሙ የሚችሉ ከበራዎችን (Ceremonies) የመሳሰሉ ክዋኔዎች (Performances) ናቸው፡፡ 

ሀገረሰባዊ ስርዓቶች በተለያዩ ሁኔታዎችና ምክንያቶች የሚፈጸሙ ከበራዎች (Ceremonies)ና ክዋኔዎች (Performances) ናቸው፡፡ የሀገረሰባዊ ስርዓት ክዋኔዎችና ከበራዎች የሚፈፀሙበት ሁኔታና ምክንያትም እንደ የሙሁራኑ ፍልስፍና የትምህርት ዝግጅት የተለያየ ቢሆንም ዋና ዋናዎቹ ችግርን ለመቋቋም የሚደረጉ ስርዓቶች (Crisis rites)፣ ቀን አቆጣጠርን መሰረት የሚያደርጉ ወቅታዊ ስርዓቶች(Calendrical rites)ና ህይወት ኡደታዊ ስርዓቶች ናቸው ሲሉ (Rites of passage) እነTurner (1967፡6)፣ Green (1997፡735) እና Sims and Stephens (2005:110-125) ገልፀውታል፡፡ 
Bell (1997:94-128) ደግሞ የከበራ አይነቶችን የሽግግር በዓላት፣ ዓመት መጥ በዓላት፣ የምስጋና ማቅረቢያ በዓላት፣ የመንፃት በዓላት፣ የአፅዋማትና የፌሽታ በዓላት እንዲሁም የፖለቲካ በዓላት በማለት በስድስት ከፍለዋቸል፡፡ ወቅታዊ ስርዓቶች (Calendrical rites) የሚባሉት አንድ ማህበረሰብ የራሱን ዘመን አቆጣጠርን ተከትሎ በተመሳሳይ ጊዜ በየአመቱ የሚከውናቸው ስርዓቶች ሲሆኑ ማህበረሰቡ በተለያዩ ጊዜያት የተፈጸሙ ታሪካዊ ወይም ሐይማኖታዊ ድርጊቶችን የሚያስታውስባቸውና ወቅትን ጠብቀው በሚመጡ እንደ የዘር፣ የምርት ስብሰባ ወቅትና ለአዲስ አመት መቀበያ የሚደረጉ ስርዓቶችን ይመለከታል Bell (1997) እና Salamone (2004)፡፡ ወቅታዊ ስርዓቶች የሚከውኑት ስርዓቱን ለመከወን ከተለያየ ቦታ የሚሰባሰቡ የማህበረሰብ ክፍሎች በሚፈጥሩት መስተጋብር እያንዳንዳቸው የሚያገኙት አንዳች ፋይዳ እንደሚኖር በማመን ነው ሲሉ Susanne Schroter (20012)ገልፀውታል፡፡   

ይህ ጥናትም Bell (1997) የክበረ በዓላትን ዓይነቶች ናቸው ብለው ካስቀመጧቸው መካከል ዓመት መጥ በዓላትና የመንፃት በዓላት አጣምሮ የያዘ ነው፡፡ የBell (1997) ሀሳብ የተመረጠበት ምክንያት የእንግጫ ነቀላ ክብረ በዓል ስርዓተ ክዋኔ በምስራቅ ጎጃም ማህበረሰብ ውስጥ የሚከበረው አሮጌው ዓመት መገባደዱን አዲሱ ዓመት መምጣቱ ለማብሰር፣ ከመንፈሳዊና ከአካላዊ ህመምና ሀጢያት ለመንጣት ነው፡፡ በዚህ መሰረት ጥናቱ የምስራቅ ጎጃም ማህበረሰብ ዓመት መጥ የሆነውን የእንግጫ ነቀላ ክብረ በዓል በማንና እንዴት ያከብረዋል? ማህበረሰቡ ይህን በማክበሩ ምን ማህበረ-ስነልቦናዊ ፋይዳ ያገኛል? ክዋኔውስ ምን ትዕምርታዊ ውክልና አለው የሚሉ ሀሳቦችን በመተንተንና በመተርጎም ላይ ያተኩራል፡፡
1.2. የጥናቱ አነሳሽ ምክንያት

የዚህ ጥናት ዋናው አነሳሽ ምክንያት የምስራቅ ጎጃም ማህበረሰብ ዓመት ጠብቀው ከሚያከብሩት ስርዓተ ከበራዎች መካከል አንዱ የእንግጫ ነቀላ ስርዓተ ከበራ ሲሆን ማህበረሰቡ ይህ የእንግጫ ነቀላ ስርዓተ ክዋኔ እንዴትና በማን ያከብረዋል? በማክበሩ ምን ፋይዳ ያገኛል? የክዋኔው ትዕምርታዊ ውክልና ምንድን ነው? በሚሉ ሀሳቦች ዙሪያ የተለያዩ ድህረገፆችንና ቤተመፅሀፍትን ስዳስስ በቂ ጥናታዊ ፅሁፍ ባለማግኘቴ ያንን ክፍተት ለማጥበብ ነው፡፡ ሁለተኛው ምክንያት የማህበረሰቡ መገለጫ የሆነውን የእንግጫ ነቀላ ስርዓተ ክዋኔ፣ ማህበረ-ስነልቦናዊ ፋይዳ እና የክዋኔውን ትዕምርታዊ ውክልና በሳይንሳዊ መንገድ አጥንቶ ለአካዳሚያዊ ውይይት ማቅረብ ነው፡፡ 
1.3. የጥናቱ ዓላማ

የዚህ ጥናት ዋና አላማ የምስራቅ ጎጃም ማህበረሰብ የእንግጫ ነቀላ ክበረ በዓል ስርዓተ ክዋኔ መግለፅ፣ ማህበረ-ስነልቦና ፋይዳ ተንትኖ ማሳየትና የክዋኔውን ትዕምርታዊ ውክልና መተርጎም ሲሆን የሚከተሉት ዝርዝር ዓላማዎች አሉት፡-

· የማህበረሰቡን የእንግጫ ነቀላ ክበረ በዓል ስርዓተ ክዋኔ መግለፅ፤
· የእንግጫ ነቀላ ክብረ በዓል መከበሩ ለማህበረሰቡ ያለው ማህበረ- ስነልቦናዊ ፋይዳ መመርመርና፤
· በክብረ በዓሉ ጊዜ የሚከወኑ ክዋኔዎች ትዕምርታዊ ውክልና መተርጎም ናቸው፡፡ 
1.4.  የጥናቱ ጠቀሜታዎች
ይህ ጥናት በርካታ ጠቀሜታዎች ይኖሩታል፡፡ ከጠቀሜታዎች መካከል በዋናነት የሚከተሉት ይጠቀሳሉ፡፡

· በዚህ ርዕሰ ጉዳይ ዙሪያ በፎክሎር፣ በሶሻል አንትሮፖሎጅ፣ በታሪክ፣ በባህልና ቅርስ ጥበቃ ዙሪያ ጥናት ለሚሰሩ ተመራማሪዎች የመነሻ ሀሳብ በመሆን ያገለግላል፡፡
· ማህበረሰቡ ይህን ክበረ በዓል በማክበሩ የሚያገኘውን ማህበረ ሰነልቦናዊ ፋይዳ በመመርመር በአገር አቀፍ ደረጃ ለሚዘጋጅ የባህል ፖሊሲ፣ የትምህርት ስርዓት፣ የልማትና ሌሎች ተያያዥ ጉዳዮች ግብዓት በመሆን ያገለግላል፡፡ 

· የእንግጫ ነቀላ ክብረ በዓል ስርዓተ ክዋኔ፣ የከበራውን ማህበረ-ስነልቦናዊ ፋይዳ እና የክዋኔው ትዕምርታዊ ውክልና በዩኒስኮ ለማስመዝገብ ያግዛል፡፡

 1.5 የጥናቱ ወሰን

የዚህ ጥናት ርዕሰ ጉዳይ በዋናነት የሚያተኩረው የምስራቅ ጎጃም ማህበረሰብ በአሮጌው ዓመት መገባደጃ በዓዲሱ ዓመት መግቢያ ዓመት ጠብቆ የሚያከብረውን የእንግጫ ነቀላ ክብረ በዓል ስርዓተ ክዋኔ መግለፅ፣ ማህበረ-ስነልቦናዊ ፋይዳ መተንተንና የክዋኔውን ትዕምርታዊ ውክልና ተርጉሞ ማሳየት ላይ ነው፡፡ ርዕሰ ጉዳዩም ሆነ የጥናቱ ቦታ እዚህ ላይ ያተኮረበት ዋናው ምክንያት ስለተጠኝው ማህረሰብ ባህልና ወግ እንዲሁም የአኗኗር ዘይቤ በቂ የሆነ ግንዛቤ ስላለኝ ነው፡

1.6. የንድፈ-ሃሳብ ማእቀፍ (Theoretical Framework)
የዚህን ጥናት ዓላማ ግብ ለማድረሰ የተሰበሰቡ መረጃዎች የተተነተኑት ክዋኒያዊ፣ የስነልቦና ትንተናና የትዕምርታዊ ውክልና ንድፈ ሃሳብን መሰረት በማድረግ ነው፡፡ ክዋኒያዊ ንድፈ ሀሳብን በመጠቀም የማህበረሰቡን የእንግጫ ነቀላ ክብረ በዓል ስርዓተ ክዋኔ ከነአውዱ ተገልፃል፡፡ የስነ ልቦና ትንተና ንድፈ ሀሳብን በመጠቀም ማህበረሰቡ ክበረ በዓሉን ሲያከብር የሚሰማው ስነልቦናዊ ፋይዳ (እርካታ) ተተንትኗል፤ እንዲሁም ትዕምታዊ ንድፈ ሀሳብን በመጠቀም የክዋኔው ትዕምርታዊ ውክልና ለመተርጎም ተችሏል፡፡
2. የምርምር ዘዴዎች

በዚህ ንዑስ ርዕስ ስር ጥናቱ ስለተከተለው የምርምር ዘዴ ተቃኝቶ ቀርቧል፡፡ 

2.1. የጥናቱ ዓይነት
ይህ ጥናት ኢትኖግራፊክ የአጠናን ስልትን የተከተለ ሲሆን ይህን ስልት መጠቀም ያስፈለገበት ዋናው ምክንያት የምስራቅ ጎጃም ማህበረሰብ የእንግጫ ነቀላ ስርዓተ ከበራ፣ የከበራውን ማህበረ-ስነልቦናዊ ፋይዳ ተንትኖ ለማሳየትና የክዋኔውን ትዕምርታዊ ውክልና ለመተርጎም ስለሚያግዝ ነው፡፡ እንደ Simes and Stepens (2005, 202) ያሉ ሙሁራኖችም ማህበራዊ ከበራ ላይ ትኩረታቸውን ያደረጉ ጥናቶች ኢትኖግራፊክ የአጠናን ስልትን ቢከተሉ ይመራጣል የሚል ሀሳብ አላቸው፡፡ 
2.2. የጥናቱ ቦታ አመራረጥ 
ለዚህ ጥናት አላማ ተኮር የንሞና ዘዴን በመጠቀም በምስራቅ ጎጃም ዞን ውስጥ ከሚገኙ ወረዳዎች መካከል አራት ወረዳዎች (እነማይ፣ ጎዛምን፣ እናርጅና እናውጋ እና ባሶ ሊበን) ተመርጠዋል፡፡ ይህን የንሞና ዘዴ በመጠቀም እነዚህ ወረዳዎች የተመረጡበት ምክንያት የእንግጫ ነቀላ ክብረ በዓል ከሌሎች ወረዳዎች በይበልጥ የሚከወንባቸው (የሚከበርባቸው) ቦታዎች በመሆናቸው ነው፡፡ ይህ መሆኑ ደግሞ ለጥናቱ አስፈላጊ የሆኑ መረጃዎችን ይገኛል ተብሎ ስለታሰበ ነው፡፡ ስለዚህ የጥናቱ ተተኳሪም እነዚህ ወረዳዎች ብቻ ናቸው፡፡
2.3. ንሞና እና ናሙና

የጥናቱ መረጃ የተሰበሰበው በአላማ ተኮር ንሞና ዘዴ ከተመረጡት አራት ወረዳዎች ሲሆን በእነዚህ ወረዳዎች የሚገኙ የማህበረሰብ ክፍሎች ከነሀሴ 16/12/2014ዓ.ም-01/01/2015ዓ.ም ከሚያከናውኑት የእንግጫ ነቀላ ስርዓተ ክዋኔ መካከል አላማ ተኮር የንሞና ዘዴን በመጠቀም በምልከታ መረጃዎች ተሰብስበዋል፡፡ አላማ ተኮርና ሰንሰለታማ የንሞና ዘዴን በመጠቀም ደግሞ ከተመረጡ ቁልፍ 15 መረጃ አቀባይ ሰዎች ማህበረሰቡ ይህን ክብረ በዓል በማክበሩ የሚያገኘውን ማህበረ ስነልቦናዊ ፋይዳና የክዋኔውን ትዕምርታዊ ውክልና የሚመለከቱ መረጃዎች በቃለ መጠይቅ ተሰብሰብዋል፡፡ ግልጽነት በሌላቸው ጉዳዮች ላይም አምስት ቡድን ተኮር ውይይት ተካሂዷል፡፡ በእያንዳንዱ የቡድን ተኮር ውይይት ቁጥራቸው ከአምስት እስከ ስምንት የሚደርሱ ሰዎች በአመች የንሞና ዘዴ ተመርጠው ተሳትፈዋል፡፡ 
2.4. የመረጃ መሠብሠቢያ ዘዴዎች

ለዚህ ጥናት አስፈላጊ የሆኑ መረጃዎች የተሰበሰቡት በምልከታ፣ በቃለ መጠይቅ እና በቡድን ተኮር ውይይት የመረጃ መሰብሰቢያ ዘዴዎች ነው፡፡ በምልከታ የማህበረሰቡ የእንግጫ ነቀላ ክብረ በዓል ስርዓተ ክዋኔ በማን፣ ከመቼ እስከ መቼና እንዴት እንደሚከወን፣ በቃለ መጠይቅ ደግሞ ማህበረሰቡ ይህን ክብረ በዓል በማክበሩ የሚያገኘውን ማህበረ-ስነልቦናዊ ፋይዳና የክብረ በዓሉ ስርዓተ ክዋኔ ትዕምርታዊ ውክልና የሚመለከቱ መረጃዎች የተሰበሰቡ ሲሆን የቡድን ተኮር ውይይት በመጠቀም ደግሞ በሁለቱ የመረጃ መሰብሰቢያ ዘዴዎች ሲሰበሰቡ እርስ በእርስ የተጣረሱ ሀሳቦች ወደ አንድ ድምዳሜ ላይ ለመድረስ የሚያግዙ መረጃዎች ተሰብስበዋል፡፡ 
2.5. የመረጃ አቀራረብ እና ትንተና

ይህ ጥናት የቀረበው ገላጭ (Descriptive) ተራኪ እና ተርጓሚ (Interpretative) በሆነ መንገድ ነው፡፡ ምክንያቱም የተሠበሠበውን መረጃ መግለፅ፣መተረክና መተርጎም ለዚህ ጥናት አስፈላጊ ሁኖ ስለተገኘ ነው፡፡ ይህን አቀራረብ በመጠቀምም የእንግጫ ነቀላ ስርዓተ ክዋኔና ማህበረ-ስነልቦናዊ ፋይዳ በመግለፅና በመተንተን እንዲሁም የክዋኔውን ትዕምርታዊ ውክልና በመተርጎም ቀርቧል፡፡ 
2.6. ሥነ-ምግባራዊ ጉዳዮች

የጥናቱ ተሳታፊዎች ለምርምሩ የሚያስፈልጉ መረጃዎችን በነፃነት መስጠት እንዲችሉ የምርምር ሥነ-ምግባር መከበር አስፈላጊ ጉዳይ ነው፡፡ በዚህ መሰረት ጥናቱን ለማካሄድ በየደረጃው ከሚገኙ ባለድርሻ አካላት የትብብር ደብዳቤ ከማፃፍ ጀምሮ ከመረጃ ሰጭ አካላት ጋር ስለምርምሩ ምንነትና ዓላማ ውይይት በማድረግ በምርምር ስራው በቅንነት እንዲሳተፉና መረጃ የመስጠት ሂደቱም በፍላጎት ላይ የተመሰረተ እንዲሆን ተደርጓል፡፡ በዚህ ጊዜ ለምርምሩ የሚሰጡት መረጃ ከጥናቱ ዓላማ ውጭ እንደማይውልና የመረጃ ሰጭዎች ማንነትም ለማንም እንደማይገለፅ ተነግሯቸዋል፡፡ ባጠቃላይ የአሜሪካ የሥነ-ልቦና ማህበር በ2017 ያወጣው የምርምር ሥነ-ምግባር በስራ ላይ ውሏል፡፡
3. የመረጃ ትንተና ውጤት 

በዚህ ክፍል የምስራቅ ጎጃም ማህበረሰብ የእንግጫ ነቀላ ክብረ በዓል ስርዓተ ክዋኔ ተግልፆ፣ ማህበረ-ስነልቦናዊ ፋይዳው ተተንትኖና የክዋኔው ትዕምርታዊ ውክልና ተተርጉሞ ቀርቧል፡፡
3.1 የእንግጫ
 ነቀላ ክብረ በዓል ስርዓተ ክዋኔ
የምስራቅ ጎጃም ማህበረሰብ ከነሃሴ 16 እስከ መስከረም አንድ ድረስ የሚቆይ የእንግጫ ነቀላ ክብረ በዓል ስርዓተ ክዋኔ የሚያከናውን ሲሆን የእንግጫ ነቀላን ክብረ በዓል ስርዓተ ክዋኔ የሚያካሂዱትም ልጃገረዶች ናቸው፡፡ ልጃገረዶቹ የመደላደል ቀን ወይም ነሃሴ አስራ ስድስት እንግጫ ነቅለው “አበባ አየሁሽ ለምለም” የሚል እያዜሙ ሜዳ ላይ ይጫወታሉ፡፡ ወንድ ጎረምሶች ዙሪያቸውን ያጅቧቸዋል፡፡ እንግጫውን እየነቀሉ ከሚጫወቱት መካከል ደግሞ ልባቸው የከጀላት መርጠው የከንፈር ወዳጅ የምትሆናቸውን ይስማሉ (ያለምወርቅ ሞሱ፣ እነማይ ወረዳ)፡፡ ልጃገረዶችም ከመደላድል ቀን ጀምሮ እስከ እንቁጣጣሽ ወይም አዲሱ ዓመት መግቢያ መስከም አንድ ድረስ የተለያዩ ዝግጅቶችን እያደረጉ ይቆያሉ፡፡ ከሚያደርጓቸው ዝግጅቶች መካከልም ከነሃሴ አስራ ስድስት የመደላድል ቀን ጀምሮ እስከ ነሃሴ 22 ድረስ የማሪያም በዓል ስለሆነ በአርሶ አደሩ ማህበረሰብ ዘንድ ስራ አይሰራም፡፡ በዚህ ወቅት ልጃገረዶች ከስራ ነፃ ስለሚሆኑ እንግጫ፣ አደይና እንቁጣጣሽ አበባ ያለበትን ቦታ እያሰሱ እነሱ ሊነቅሉትና ሊቆርጡት እንደሚችሉ ለጓድኞቻቸው እየነገሩ ይጫወታሉ፡፡ 
ከነሃሴ 22 እስከ 30 ድረሥ የስራ ወቅት ስለሆነ በየማሳው አረም በሚያርሙብት ሰዓት የትኛው ማሳ ላይ እንግጫ እንዳለ ከስራቸው ጎን ለጎን ይለያሉ፡፡ ከጳጉሜ 1 አስከ 5 ወይም ስድስት ደግሞ ልጃገረዶች ከየቤቱ ተሰብስበው አንድ ቤት በየተራ በማደር ጎህ ሲቀድ ወይም ዶሮ ሲጮህ እየጨፈሩ ወንዝ እየሄዱ ወፍ ባልቀመሰው ውሃ ይታጠቡና እየጨፈሩ ይመለሳሉ፡፡ ቀን ቀን ወላጆቻቸውን በስራ እያገዙ ያልዘረዘረ እንግጫ እየመረጡ ይነቅላሉ፡፡ ጳጉሜ 5
 ወይም 6 የተነቀለውን እንግጫ ከሰፈር ወጣት ወንዶች ጋር በመሆን ከእንቁጣጣሽ አበባ ጋር ለሶስት ይገምዱታል፡፡ ወንዶቹ በዚያን ጊዜ ችቦ ለኩሰው እንግጫ ለሚጎነጉኑ ልጃገረዶች ያበሩላቸዋል (ይርጋለም ታምሬ፣ባሶ)፡፡ 
መስከረም አንድ ወይም የቅዱስ ዩሀንስ እለት በየቤቱ እየዞሩ አበባየሁሽ ለምለም የሚል ዜማ እያዜሙ እራሳቸው ላይ፣ በቤቱ ውስጥ ባሉ ምሰሶዎች፣ ቦሃቃ አንገት ላይ ሌማት ላይ ይታሰራል፡፡ የሰፈሩን ቤቶች በዚህ መልኩ ዙረው ከደረሱ በኋላ ወደ ቤተክርስትያን በመሄድ የገመዱትን እንግጫ ቤተ ክርስትያን ምሰሶዎች ላይ ያስራሉ፡፡ ሙሉውን ቀንም የነፃነት ቀናቸው ነውና ሲጫወቱ ይውላሉ፡፡(ያለምወርቅ ሞሱ (እነማይ)፤ አቤል ብርሃኑ(ጎዛምን)፣ እንደገና ሞላ(አባሊባኖስ))
3.2 የእንግጫ ነቀላ ክብረ በዓል መከበሩ ለማህበረሰቡ ያለው ማህበረ- ስነልቦናዊ ፋይዳ

የምስራቅ ጎጃም ማህበረሰብ የእንግጫ ነቀላን ክብረ በዓል ስርዓተ ክዋኔ ዓመት ጠብቀው ማክበራቸው  የማህበረሰብን ልማድ፣ እምነት፣ እሴትና ማንነት ለሌሎች የማህበረሰብ ክፍሎች ከማስተዋወቅ ባለፈ የማህበረሰቡ ማህበራዊ ትስስር የሚያሳዩና የማህበረሰቡ ስነልቦና የገነቡ ናቸው፡፡ ለዚህ ምሳሌ ደግሞ እንግጫው ለሶስት መገመዱ በማህበረሰቡ ዘንድ እርስ በእርስ በፍቅር መተሳሰርን የሚያመለክት ሲሆን በማህበረሰቡ የኦርቶዶክስ እምነት ተከታይ ዘንድ ደግሞ የስላሴ አንድነትና ሶስትነት የሚወክል መሆኑ ቃለመጠይቅ የተደረገላቸው መጋቢ ሞላ እሽቴ ገልፀውልኛል፡፡ 

በመደላደሉ ቀን የወጣቶች የከንፈር ወዳጅ ማበጀት ደግሞ በሶስት መልኩ ለማህበረሰቡ ስነልቦናዊ ፋይዳን ይሰጣል፡፡ አንደኛ ልጃገረዶች በጎረምሶች ዘንድ ተወዳጅ መሆናቸውን የሚያውቁበት ጊዜ ስለሆነ ስነልቦናዊ እርካታን ያገኛሉ፡፡ ሁለተኛው መደላደል የተባለበት ምክንያት የከንፈር ወዳጅ የሌለው የከንፈር ወዳጅ አብጅቶ ውስጡን የሚያረጋጋበት ወይም የሚደላደልብት የስሜት መረጋጋት የሚፈጠርበት፤ የትዳር አቻ ያገኙ ያህል የመንፈስ እርካታ ሲያገኙ ሶስተኛው ደግሞ በሴት ወላጆች ዘንድ በተለያየ መልኩ ልጄ ተፈላጊ ናት ኮትኩቼ ነው ያሳደግኋት ማለት ነው፡፡ የሚለውን የወላጅነት ግዴታ የተወጡ መሆናቸው ስለሚሰማቸው ከፍተኛ የስነልቦና እርካታን ያገኛሉ (አበበ ቢያድግ፣ እነማይ)፡፡
ጳጉሜን በሙሉ በወንዝ መታጠባቸው ደግሞ ከአካላዊና ከመንፈሳዊ መንፃት ጋር ስለሚያያይዙት አዲሱን አመት በአዲስ መንፈስ በሙሉ ጤና ተቀብየዋለሁ የሚል ስነልቦናዊ እርካታን ያገኛሉ፡፡ ምክንያቱም የጳጉሜ ውሃ በማህበረሰቡ ዘንድ እንደ ፀበል እንደሚቆጠርና ከአካላዊ ሆነ ከመንፋሳዊ ህመም ይፈወሳል ተብሎ እንደሚታሰብ መረጃ ሰጭዬ ወ/ሮ ያለምወርቅ ሞሱ ገልፀውልኛል፡፡ ወ/ሮ እንደገናም ይህንን ሃሳብ እንዲህ ሲሉ አጠናክረውልኛል፡፡ ጳጉሜን በሙሉ ህፃናት ወንዝ እየሄዱ በእድሜ ከፍ ከፍ ያሉት ደግሞ ፀበል ቦታ እየሄዱ የሚጠመቁት ወንዙ በሙሉ በጳጉሜ ፀበል ነው ምክያቱም በጳጉሜ ሰማይ ይከፈታል የሚወርደው ዝናብ በሙሉ ፀበል ነው ተብሎ ይታመናል፡፡ በዚያ የታጠበ ደግሞ ከአካላዊም ሆነ ከመንፈሳዊ ደዊው (በሽታው) ይድናል፡፡ ስለዚህ አዲሱን አመትም በንፅህና ተቀብየዋለሁ የሚል መንፈሳዊና ስሜታዊ (ስነልቦናዊ) እርካታን ያገኛሉ፡፡ 
ልጃገረዶቹ በተራ በየቤቱ ማደራቸውና ጎህ ሲቀድ ወንዝ ወርደው ታጠበው ወይም ተጠምቀው በሰላም መመለሳቸው ማህበራዊ ሰላምንና ደህንነትን ማረጋገጫ ናቸው፡፡ እንዲሁም የተጎነጎነው እንግጫ መስከረም አንድ የሊጥ ቦሃቃ ወይም ሞሰቡ ላይ መታሰሩ በማህበረሰቡ ዘንድ የበረከት ተምሳሌት ተደርጎ ስለሚወሰድ ከፍተኛ የሆነ የመንፈስ (የስነልቦናዊ) እርካታን ያስገኛል፡፡ መስከረም አንድ እራስና ምሰሶው ላይ ታስሮ የነበረው ጉንጉን እንግጫ መስከረም አስራ ሰባት መቃጠሉ ደግሞ በማህበረሰቡ ዘንድ በቤቱ ውስጥ የነበረው አካላዊ ሆነ መንፈሳዊ በሽታ እንደተቃጠለ ተደርጎ ስለሚታሰብ ስነልቦናዊ እርካታን ያገኙበታል፡፡ 
3.3 በእንግጫ ነቀላ ክብረ በዓሉ ጊዜ የሚከወኑ ክዋኔዎች ትዕምርታዊ ውክልና
ከላይ 3.1 የእንግጫ ነቀላ ክብረ በዓል ስርዓተ ክዋኔ በሚለው ርዕሰ ጉዳይ ስር የተገልፁት የእንግጫ ነቀላ ስርዓተ ክዋኔዎች በማህበረሰቡ ዘንድ የተለያዩ ትዕምርታዊ ውክልናን የያዙ ናቸው፡፡ ከነዚህም መካከል ዋና ዋናዎቹ የመጀመሪያው የመደላደል ቀን ተብሎ ነሃሴ አስራ ስድስት የሚከናወነው ስርዓተ ክዋኔ ነው፡፡ ይህ ስርዓት ሶስት ትዕምርታዊ ውክልናዎች አሉት አንደኛው ለማህበረሰቡ የክረምቱ መውጣት መንገሪያ የፀደዩን መምጣት ማብሰሪያ ነው፡፡ መሬቱም መረጋጋቱን መንገሪያ ነው፡፡ ይህንን ሀሳብም  ወይዘሮ እንደገና ሞላ በቃለ መጠይቁ ወቅት እንዲህ ሲሉ ገለፀውልኛ፡፡ “ነሀሴ አስራ ስድስት የመደላድል ቀን ተብሎ የተሰየመው አንደኛ በክረምቱ መግባት ምድሩም ሰማዩም አልተረጋጋም ተብሎ ስለሚታሰብ አሁን መሬቱም ተደላድሏል፤ ክረምቱም ወጥቷል የሚለውን ለማብሰር ነው፡፡ ምክንያቱም አበው እንኳን “ቡሄ ከዋለ የለም ክረምት ዶሮ ከጮኸ የለም ለሊት” ይሉ የለ ልጃገርዶችም ይህንን ለማብሰር ነው፡፡ 
ልጃገረዶች ያልዘረዘር እንግጫ መንቀላቸው በማህበረሰቡ ዘንድ የደንግልና ተምሳሌት
 ሲሆን ድንግልና ደግሞ ከሃጢያት መንጣት ጋር ይያያዛል፡፡ የእንቁጣጣሽ እለት ወይም መስከረም አንድ በእንቁጣጣሽ አበባ የአሽበረቀ የእንግጫ ጉንጉን በየቤቱና በቤተክርስትያኑ እየዞሩ የሚያስሩበት ምክንያት አዲስ አመት መምጣትን ማብሰሪያ ሲሆን የክዋኔው ትዕምርታዊ ውክልናውም ከኦርቶዶክስ ክርስትና አስተምሮ ጋር እንደሚሄድ ቄስ ስለአባት ታዬ እንዲህ ሲሉ ነግረውኛል፡፡ አንደኛ ልጃገረዶቹ የእርግቧ ተምሳሌት ናቸው፡፡ ሁለተኛ እንግጫው እርግቧ ይዛው ለመጣችው ሳር ተምሳሌት ነው፡፡ ምክንያቱም በጥፋት ውሃ ጊዜ ኖህ ውሃው መጉደሉ እንዲያረጋግጡ መጀመሪያ ቁራን ላከው እሱም በዚያው የሞተውን ሲበላ ቀረ ቀጥሎም እርግቧን ላከ እሱ ውሃው መጉደሉን እይታ ማርጋገጫም ከመሬቱ ላይ ሳር(ቄጥማ) ነቅላ ሄደች፡፡ ኖህም ይህን ባየ ጊዜ ደስ አለው እኛም ልጆች እንግጫ ይዘው ሲመጡ ደስ የሚለን የክረምቱን ማለፍ የፀደዩን መምጣት ማብሰራቸውን ስለምንረዳ ነው፡፡ እነጌታቸውም በጥናታቸው የሃይማኖት አባቶችን ዋቢ በማድረግ ይህንን ሀሳብ እንዲህ ሲሉ አጠናክረውታል፡፡ 
የኖህን ዘመን ሲያስቀምጥ፤ በኖህ ዘመን ሰዎች ሀይማኖታቸውን የረሱበትና ብዙ ሀጢያት የሰሩበት ርኩሰት በምድር ላይ የሞላበት ዘመን ነበር፡፡ በዚህም ምክንያት እግዚአብሄር ወደ ምድር አስተማሪ ቢልክም ሰዎች ስላልሰሙት በንፍር ሊያጠፋቸው ስለፈለገ ኖህ ደግሞ መልካም ሰው በመሆኑ ከጥፋት እንዲወጣም መረከብ ስራ ብሎ አዘዘው፤ እንዴትም እንደሚሰራ አሳየው፡፡ ከዚያም ኖህም መረከቡን ክፍል ክፍል ሰርቶ ከሚበሉና ከማይበሉ እንስሳት  7፤7  አደርጎ ወደ መረከቡ አስገባ፤ ከዚያም የሰማይም መሰኮት ተከፍቶ መሬትን በንፈር ውሀ አጠፋት፤ ከኖህ መረከብ በስተቀር ምደር በሙሉ ጠፋ ከተወሰነ ጊዜ በኋላም ዓለም ንፈር ዉሃው ሲያቆም ኖህ የመሬትን ደህንነት ለማወቅ ቁራን ላከ፤ እርሱም አዛዉ የሞተውን አየበላ ቀር፤ በሁለተኛ ጊዜም እርግብን ላከ እሷም ለምለም ሳር ይዛ ተመለሰች፡፡ በመሆኑም ለምለም ሳር/ እንግጫ የጥፋት ውሀ መጉደሉን የሚያበስር ነበር፡፡ ኖህም በጣም ደስ አለው፤ምድርም ስላም መሆኑን አረጋገጠ፡፡ በመሆኑም የእንግጫ ነቀላ ክብረ በዓል የዚያ ምሳሌ አድርጎ ሲወርድ ሲዋረድ የመጣ ክብረ በዓል ነዉ፡፡
ከዚህ ሀሳብ የምንረዳው ቤተክርስትያኗ የኖህ መርከብ ተምሳሌት መሆኗን ነው፡፡ ምክንያቱም እርግቧ መጀመሪያ ውሃው አለምጉደሉን ለማብሰር ወይራ ቅጠል ቆርጣ ይዛ የሄደችው ኖህ ወደ ሰራት መርከብ ነበር፡፡ ሁለተኛም ውሃው መጉደሉን ለማብሰር ቄጥማ ወይም ለምለም ሳር ቆርጣ የሄደችው ወደ ኖህ መርከብ ነበር፡፡ ልጃገረዶችም እንግጫውን ይዘው ወደ ቤተክርስትያን የሚሄዱት ያንን ታሪክ ለማዘከር ነው፡፡ 
በቦሃቃውና በሌማቱ (በሞሰቡ) የሚያስሩት ደግሞ ለረዴትና ለበረከት ሲባል ነው፡፡ በራስ ላይ የሚታሰረው ተቀምጦ ቆይቶ የመስቀል ከደመራው ጋር አብሮ ይቃጠላል፡፡ ይህ የሚደረገው ደግሞ በዚያኛው አመት ላይ ከነበረው አካላዊና መንፈሳዊ ደዊ በመንጣት አዲሱን አመት በንፅህና ለመቀበል ነው፡፡ 

የእንቁጣጣሽ አበባው ትዕምርታዊ ውክልና ደግሞ ከንግስተ ሳባ (ማክዳ) ጋር ይያያዛል፡፡  ንግስት ማክዳ ወደ ሰሎሞን ሄዳ ምኒሊክን ፀንሳ በመስከረም ስትመጣ ሰሎሞን ለማክዳ እንቁ ለጣትሽ ብሎ ሰጥቷታል፡፡ ያንን ይዛ ኢትዮጵያ ስትመጣ የመጣ እንደሆነ በአፈ ታሪክ ይነግራል ሲሉ አባ መላከብርሃን በቃለ መጠይቁ ወቅት ገልፀውልኛል፡፡ ይህንንም ለማዘከር ልጆቹ እንቁጣጣሽ አበባ ከእንግጫው ጋር አብረው አስረው ይሰጣሉ፡፡
4. የጥናቱ ማብራሪያ

በዚህ ክፍል ውስጥ የጥናቱ ዋና ዋና ግኝቶች የሚተነተኑ ሲሆን ከዚሁ ጋር በተገናኘ በሌሎች ጥናቶች ላይ የሚገኙ ቁልፍ የጥናት ውጤቶች እንደየአስፈላጊነታቸው ጥናቱን በሚያጠናክር መልኩ ተዳሰዋል፡፡ የዚህ ጥናት መሰረታዊ ሀሳብ የምስራቅ ጎጃም ማህበረሰብ የእንግጫ ነቀላ ክበረ በዓል ስርዓተ ክዋኔ መግለፅ፣ ማህበረ-ስነልቦና ፋይዳ ተንትኖ ማሳየትና የክዋኔውን ትዕምርታዊ ውክልና መተርጎም ሲሆን በስሩም 1) የማህበረሰቡን የእንግጫ ነቀላ ክበረ በዓል ስርዓተ ክዋኔ መግለፅ፤ 2) የእንግጫ ነቀላ ክብረ በዓል መከበሩ ለማህበረሰቡ ያለውን ማህበረ- ስነልቦናዊ ፋይዳ መመርመርና 3) በክብረ በዓሉ ጊዜ የሚከወኑ ክዋኔዎች ትዕምርታዊ ውክልና መተርጎም የሚሉ ዝርዝር አላማዎች አሉት፡፡ 
የጥናቱ ግኝት እንደሚያመለከተው የምስራቅ ጎጃም ማህበረሰብ የእንግጫ ነቀላ ክብረ በዓልን ዓመት ጠብቀው በአብዛኛው የሚያከብሩት ልጃገረዶች ከነሀሴ 16 እስከ መስከረም 1 ድረስ ሲሆን ይህ ክብረ በዓል በማህበረሰቡ ዘንድ የሚከበረውም አሮጌው አመት ማለፉንና አዲስ ዓመት መምጣቱን ለማብሰር ነው፡፡ ይህ ግኝትም Bell (1997) የአንድ ማህበረሰብ ክብረ በዓል የሚከበረው አሮጌው ዓመት መገባደዱን አዲሱ ዓመት መምጣቱ ለማብሰር ነው፡፡ በማለት ከገለፁት ፅንሰ ሃሳብ ጋር ተደጋጋፊ ሆኖ ተገኝቷል፡፡

ሌላው የጥናት ግኝት የሚያመለክተው ይህን ክብረ በዓል ማህበረሰቡ በማክበሩ ከአካላዊና መንፈሳዊ ደዌ ወይም ሀጢያ የመንጣት፤ የስሜት መረጋጋትና ማህበራዊ ትስስርን የመጨመር ከፍተኛ የሆነ ማህበረ ስነልቦናዊ ፋይዳዎችን ያስገኝለታል፡፡ ይህ ግኝትም Susanne (2012) ወቅታዊ ስርዓቶች የሚከውኑት ስርዓቱን ለመከወን ከተለያየ ቦታ የሚሰባሰቡ የማህበረሰብ ክፍሎች በሚፈጥሩት መስተጋብር እያንዳንዳቸው የሚያገኙት አንዳች ፋይዳ እንደሚኖር በማመን ነው ሲሉ ከገለፁት ሀሳብ ጋር ይቀራረባል፡፡   
ሶስተኛው የጥናት ግኝት የሚያሳየው በማህበረሰቡ ዘንድ የሚከወኑ የእንግጫ ነቀላ ስርዓተ ከዋኔን የሚከውኑ ልጃገረዶች የኖህ እርግቧ ተምሳሌት በመሆን፣ እንግጫው የጥፋት ውሃው መጉደል የመጣውን እርጥብ እሳር በመወከል፣ ያልዘረዘረ መሆኑ ከንፅህና ወይም ከድንግልና ጋር መያያዙና ቤተክርስትያን ደግሞ የኖህ መርከብ ተምሳሌት መሆኗ፣ እንቁጣጣ አበባው ደግሞ ጠቢቡ ሰሎሞን ለማክዳ(ለንግስተ ሳባ) ለዓዲስ ዓመት የሰጣትን ስጦታ የሚወክል ሲሆን በአጠቃላይ የእንግጫ ነቀላ ክብረ በዓል ስርዓተ ክዋኔ ትዕምርታዊ ውክልና በአንድ ወቅት ከባህሉ ባለቤት እምነትና ታሪክ ጋር ለተፈፀሙ ሀይማኖታዊና ታሪካዊ ክስተቶችን የቆሙ ናቸው፡፡ ይህ ግኝትም Bell (1997) እና Salamone (2004) ወቅታዊ ስርዓቶች (Calendrical rites) የሚባሉት አንድ ማህበረሰብ የራሱን የዘመን አቆጣጠር ተከትሎ በተመሳሳይ ጊዜ በየአመቱ የሚከውናቸው ስርዓቶች ሲሆኑ ማህበረሰቡ በተለያዩ ጊዜያት የተፈጸሙ ታሪካዊ ወይም ሐይማኖታዊ ድርጊቶችን የሚያስታውስባቸውና ወቅትን ጠብቀው የሚመጡ ናቸው ከሚለው ሀሳብ ከፍተኛ ትስስር እንዳለው ያመለክታል፡፡ 
5. መደምደሚያና የይሁንታ ሀሳብ 

5.1 መደምደሚያ
ይህ ጥናት የተከናወነው ሶስት ዋና ዋና ንዑስ አላማዎችን ከግብ ለማድረስ ነው። የመጀመሪያው ንዑስ ዓላማ የእንግጫ ነቀላ ክብረ በዓል ስርዓተ ክዋኔ መግለፅ፣  ሁለተኛው የክዋኔው ማህበረ ስነልቦዊ ፋይዳ መተንተን ሲሆን ሶስተኛው ንዑስ አላማ የክዋኔውን ትዕምርታዊ ውክልና መተርጎም የሚሉት ናቸው፡፡ ናሙና የተወሰደባቸው ወረዳ ማህበረሰቦች ከነሃሴ 16 ጀምሮ እስከ መስከረም አንድ የሚደርስ ወይም እስከ ቅዱስ ዩሀንስ የሚደርስ የእንግጫ ነቀላ ስርዓተ ከዋኔ ያላቸው ሲሆን እነሱ ነሀሴ 16 የመደላደል ቀን ተብሎ የሚጠራው ሜዳ ላይ የሚደረገው የእንግጫ ነቀላ ጨዋታና የከንፈር ወዳጅ መመሰረቻ ቀን ነው፣ ከነሃሴ 16 እስከ 22 የልጃገረዶች የነፃነት ቀን ሲሆን እንግጫ፣ አደይ አበባና እንቁጣጣሽ አበባ ያለበት ቦታ የሚለዩበት፣ ከነሃሴ 22 እስከ 30 ቅድመ ዝግጅት የሚያደርጉበት ከጳጉሜ 1 እስከ 5 ወይም ስድስት ወንዝ የሚጠመቁበትና እንግጫ እየነቀሉ የሚሰበስቡበት ቀን ነው፡፡ ጳጉሜ 5 ወይም 6 ደግሞ ማታ ወንዶች ችቦ ሲያበሩላቸው  እንግጫውን ከእንቁጣጣሽ ወይም ከአደይ አበባው ጋር የሚጎነጉኑብት ወይም የሚገምዱብት እለት ነው፡፡ መስከረም አንድ ደግሞ ጥዋት በመነሳት እንግጫውን በአንገታቸውና በእራሳቸው አስረው በቤትና በቤተክርስትያን እየዞሩ የተጎነጎነውን እንግጫ የሚያስሩበት እንዲሁም ነፃነታቸውን አውጀው የሚውሉበት ስርዓተ ክዋኔ አላቸው፡፡ 
ሁለተኛው ንዑስ ዓላማም የክዋኔው ማህበረ ስነልቦዊ ፋይዳ መተንተን የሚል ነው። በዚህ ጥናት የምስራቅ ጎጃም ማህበረሰብ በእንግጫ ነቀላ ስርዓቱ ከፍተኛ ማህበራዊ ትስስር እንደሚፈጥሩና ስነልቦናዊ እርካታ እንደሚያገኝ ከጥናቱ ውጤት ማረጋገጥ ተችሏል።
ጥናቱ ከግብ ያደረሰው የመጨረሻው ንዑስ ዓላማም የክዋኔውን ትዕምርታዊ ውክልና መተርጎም ሲሆን በማህበረሰቡ ዘንድ የሚከወኑ የእንግጫ ነቀላ ስርዓተ ከዋኔዎች አገልግሎት ላይ እየዋሉ ያሉት ልጃገርዶች የኖህ እርግቧ ተምሳሌት በመሆን፣ እንግጫው የጥፋት ውሃው መጉደል የመጣውን እርጥብ እሳር በመወከል፣ ያልዘረዘረ መሆኑ ከንፅህና ወይም ከድንግልና ጋር መያያዙና ቤተክርስትያን ደግሞ የኖህ መርከብ ተምሳሌት መሆኗ፣ እንቁጣጣ አበባው ደግሞ ጠቢቡ ሰሎሞን ለማክዳ(ለንግስተ ሳባ) ለዓዲስ ዓመት የሰጣትን ስጦታ የሚያስታውስ መሆኑን ከዚህ ጥናት ውጤት መገንዘብ ይቻላል። 

5.2 የይሁንታ ሃሳብ

በዚህ ጥናት ከተገኙ ግኝቶች በመነሳት የሚከተሉት የይሁንታ ሀሳቦች ተቀምጠዋል፡፡
· የዞኑ ባህልና ቱሪዝም ቢሮ የማህበረሰቡን የእንግጫ ነቀላ ክብረ በዓል ስርዓተ ክዋኔ በተፈጥሯዊ መቼቱ በተገቢው መንግድ ሰንዶ በማይዳሰሱ ቅርሶች ስር በዩኒስኮ ማስመዝገብ ቢችል፡፡
· በባህል ጥናት ላይ ትከረታቸውን ያደረጉ ምሁራን  በታዋቂ መጣጥፎች (ጆርናሎች) ላይ በማሳተም ለዓለሙ ማህበረሰብ የማህበረሰቡን የእንግጫ ነቀላ ስርዓተ ከዋኔ ማዳረሰ ቢችሉ፡

· መንግስታዊ ያልሆኑ ደርጅቶ የማህበረሰቡን ማህበረ ስነልቦናዊና ትዕምርታዊ ውክልና  መግለጫ የሆነውን የእንግጫ ነቀላ ስርዓተ ክዋኔ በልማት ስራቸው አካተው በባህሉ የሚኮራ ትውልድ ማፍራት የሚቻልበትን መንገድ ቢያመቻቹ፡፡  

